
కుమ్మరి - పరిశ్రమ





సీ. ఆదివరాహంబు మేదిని నెత్తిన

మాడ్కి చొప్పడఁగఁ దా మన్ను మోయుఁ

బ్రథమవేళల సృష్టి బ్రహ్మ చేసిన యట్లు

ఘటకోటు లుత్సాహగరిమఁ జేయు

విష్ణువు చక్రంబు వేడుకఁ ద్రిప్పెడు

చాడ్పునఁ బలుమాఱు సారెఁద్రిప్పు

బయలి పురంబులు భర్గుండు గాల్చిన

డంబు సూపట్ట నావంబుఁ గాల్చుఁ

తే. గపివరుఁడు పర్వతంబులు గమిచితెచ్చి

కుప్పలిడురీతిఁ గుండలు కుప్పవెట్టు

నవి దివియు ధాతకాండంబు లడఁచు సరణి

సాధుపథవర్తి ఘటకార చక్రవర్తి. 10


తే. కాఁగు మజ్జిగ ముంతయుఁ గడవ గూన

బాన వెసలయు బుడిగెలు పరపు చట్టి

కడవ ముంత కరిగె దుత్త పిడత గురిగి

కుందె లటికయు మూఁకుడు బిందె ప్రమిద. 11


చ. చెవులపెనంబు గోలమును జిల్లుల సిబ్బియు దోని తొట్టియున్

గువిచిలుమూఁత మాలయును గుమ్మెత యందపు ధూమపాత్రయున్

సవరని బూద పెందొనయు సానికె యొప్పు కమండలంబు వే

డొవతెవ కంబి దుత్త నెరడుల్చియుఁ గప్పెరపంటు లాదిగన్. 12


తే. తీనెపూజలు కులుకులు త్రేటగట్లు

గరల మురువులు పడికట్లు కిరుదుకట్లు

బొద్దుటీనెలు నునుపులు మొదలు గాఁగఁ

బనులు నిర్మించుఁ గుండలపై నతండు. 13

